
MANIFESTO 8 DE MARZO, DÍA INTERNACIONAL DAS MULLERES 

Un ano máis estamos aquí para celebrar e reivindicar o Día Internacional das 

Mulleres, unha data froito de máis de cen anos de movementos feministas para 

reclamar unha igualdade económica, laboral e social entre mulleres e homes. 

Moitas cousas mudaron desde aquel 8 de marzo de 1857, cando miles de 

traballadoras téxtiles saíron ás rúas de Nova York para protestar polas míseras 

condicións laborais e os longos horarios, e solicitar o remate do traballo infantil. 

As mulleres xa podemos votar, xa podemos controlar as nosas propias contas 

bancarias, e ocupar cargos públicos. Pero, a pesares de todos estes avances, 

aínda persisten as desigualdades, a discriminación e a violencia contra nós polo 

feito de sermos mulleres. E ante estes feitos non caben mornezas e non é 

entendible ser neutrais.  

O 8 de marzo foi proclamado o Día Internacional polos Dereitos das Mulleres 

pola Organización das Nacións Unidas en 1975. Desde entón, é un día de 

celebración polos avances que acadamos ao longo da historia e de reivindicación 

polo que nos queda por acadar en materia de igualdade entre mulleres e homes 

en todos os ámbitos da vida. 

 É indubidable que o Estado español é referente en materia de igualdade. O noso 

marco normativo é exemplo para moitos países que nos recoñecen a firme 

defensa dos dereitos das mulleres situándonos á cabeza no Índice Europeo de 

Igualdade de Xénero. E tampouco ninguén discute que o concello de Santiago 

de Compostela sempre estivo á vangarda da loita contra a desigualdade. Vanse 

cumprir 32 anos da primeira concellería de Muller creada neste concello. E 

acabamos de constituir a comisión de seguimento do “Quinto Plan de Igualdade”, 

rexido polos principios de transversalidade das políticas de igualdade, a 

integración da perspectiva de xénero en todas as nosas actuacións, a 

sensibilización e participación da poboación, o respecto á diversidade e a 

practicidade e mellora continúa.  

Este ano convócanos a necesidade de afianzar todos os avances conseguidos 

deixando de lado o ruído que pretenden facer algúns sectores ao sentírense 

ameazados nos seus privilexios adquiridos na sociedade machista cuns valores 

onde o papel das mulleres en xeral e ao longo da historia foi ignorado e 

infravalorado. 

Non debemos esquecer os colectivos de mulleres mais  vulnerables onde as 

mulleres se atopan en situacións de discriminación múltiple: por seren mulleres 

e por teren unha discapacidade, ser dunha raza ou etnia concreta, ter unha 

determinada idade ou vivir e traballar fóra das grandes cidades ou núcleos de 

poboación. Neste sentido temos en conta ás mulleres do noso rural e o seu papel 

fundamental no desenvolvemento de actuacións relacionadas coa loita contra o 

despoboamento e o reto demográfico.  

No aspecto laboral, vendo os datos dos diferentes indicadores como traballo a 

tempo parcial, salarial, sectores produtivos, carreira profesional etc., as 

condicións de traballo das mulleres son peores que as dos homes, tendo pouca 

presenza en determinados sectores profesionais e en cargos de dirección 

empresarial. 

Segundo os datos recompilados polo Ministerio de Igualdade (Instituto das 

Mulleres) en España, e 2020, o salario anual medio das mulleres era de 13.531,7 

euros. O dos homes de 18.491,7 euros. En horas, unha muller cobraba de media 

16,4 euros; e os homes, 17,2. Unha fenda salarial que acredita a desigualdade 

aínda persistente, e que se incrementa coa idade.  

Os ingresos do 42,4% das mulleres asalariadas en Galicia non alcanzaron o 

Salario Mínimo Interprofesional en 2021, mentres que a porcentaxe de homes 

galegos que ingresaron menos do SMI foi do 29,1%. 

Os ingresos por salario medio das mulleres en Galicia no ano 2021 foron de 

18.580 euros brutos anuais, mais a estes ingresos non chega o 65,5% das 

mulleres asalariadas; ou o que é o mesmo, apenas o 34,5% das mulleres 

galegas tiveron ingresos superiores a esta cantidade, dato que por si só amosa 

a gran desigualdade existente.   

En Santiago de Compostela é preocupante a fenda de xénero persistente no 

desemprego feminino, unha fenda que non se reduce ano tras ano. Así, en 

xaneiro de 2022, había en Compostela 2.782 mulleres e 2.264 homes no paro e 

en xaneiro de 2023, 2.501 mulleres e 2.083 homes no paro, unha porcentaxe 

moi similar. 

A maiores, cumpre lembrar que moitas das desigualdades de xénero están 

directamente relacionadas coa pobreza das mulleres e co seu acceso desigual 

ao poder e aos recursos. O feito de ser muller, inflúe notablemente entre os 

elementos que poden incidir na situación de pobreza ou de exclusión das 

persoas 

Até hai uns anos o pensamento xeneralizado era que a violencia contra as 

mulleres era consecuencia de actitudes individuais e do ámbito privado. Grazas 

aos avances conquistados e á maior visibilización e sensibilidade por parte da 

sociedade conseguimos situala no centro das preocupacións, con categoría de 

problema social, coa obrigación de dar resposta inmediata desde os poderes 

públicos.  

As violencias de xénero constitúen a cara máis escura da desigualdade. E aínda 

persisten.  

Segundo os datos do Observatorio contra a violencia doméstica e de xénero do 

Consello Xeral do Poder Xudicial, que se poden consultar na web do Ministerio 

de Igualdade, en Galicia rexistráronse, en 2021, 6.259 denuncias por violencia 

de xénero. Ese mesmo ano contabilizáronse na nosa comunidade, segundo os 

datos do Portal Estatístico de Criminalidade do Ministerio do Interior, 701 delitos 

contra a liberdade sexual, 629 exercidos sobre mulleres e 70 sobre homes.  

Por iso é tan importante, desde o ámbito local, continuar co compromiso de 

construír unha sociedade igualitaria, que garanta os dereitos de todas as 

persoas, así como a participación activa na vida local.  

Estes compromisos débense plasmar no deseño e xestión dunhas políticas 

locais que convertan ás nosas sociedades en motores de transformación. Desde 

o concello de Santiago xa o estamos facendo, coa folla de ruta dese quinto Plan 

de Igualdade aprobado por todos os Grupos da Corporación Municipal. Pero 

aínda queda un camiño importante por percorrer.  

Por iso, un ano máis, este 8 de marzo, adherímonos á Declaración Institucional 

da FEMP, a Federación Española de Municipios e Provincias e propomos:  

• Continuar coas políticas encamiñadas a fomentar o emprego, o 

empoderamento e a educación para a igualdade de oportunidades. 

• Continuar co desenvolvemento do “V Plan de Igualdade”, rexido polos 

principios de transversalidade nas políticas de igualdade, a integración da 

perspectiva de xénero en todas as nosas actuacións, a sensibilización e 

participación da poboación, o respecto á diversidade e a practicidade e 

mellora continúa.  

• Expor sistemas de recompilación de datos desagregados para 

comprender e abordar as desigualdades de xénero para que, da súa 

análise, podamos ofrecer unha resposta apropiada e eficaz 

• Continuar garantindo a atención ás vítimas de todas as formas de 

violencia machista contra as mulleres no marco das nosas competencias, 

como xa se está facendo a través do CIM e do sistema VioGén; avanzar 

na mellora dos sistemas de detección temperá; seguir situando no centro 

de todas as medidas os dereitos das vítimas e o seu empoderamento; así 

como continuar avanzando no recoñecemento ao dereito de reparación 

das vítimas.   

• Sumarnos e convidar a toda a Cidadanía a participar nos actos 

organizados con motivo do 8M, así como aquelas accións e iniciativas que 

reivindiquen a igualdade e contra a violencia contra as mulleres. 

Porque o feminismo é un proxecto de país, un proxecto de respecto pola 

diversidade; un proxecto colectivo e necesario para vencer as desigualdades. Un 

proxecto que se chama IGUALDADE, e que todas e todos debemos construír en 

unidade a harmonía. A igualdade  ten que ser concebida como  un obxectivo 

transversal a permeabilizar todos os ámbitos da vida  e todas as políticas. E o 

feminismo, é unha ferramenta fundamental para elo 

  

 

 

 


